
Vátryggingafélagið V  v. frjálsrar ábyrgðartryggingar F  

Maður slasaðist þegar hann vann við vél sem tók einangrun af rafmagnsköplum  þ. 1.6.2004.

Gögn.
1. Málskot móttekið þ. 7.1.2011 ásamt fylgiskjölum 1-5 
2. Bréf V  dags. 19.1.2011. 

Málsatvik.

M vann hjá F og í umrætt sinn vann hann við vél sem tók einangrun af stórum rafmagnsköplum.  M 
var í hönskum og flæktist einn annar þeirra kaplinum þannig að M slasaðist á hendi. M krefst bóta 
úr frjálsri ábyrgðartryggingu F hjá V og telur að umrædd vél sem M var að vinna við hafi verið 
vanbúin. Af hálfu M er á það bent að hvorki hafi verið öryggishlíf á vélinni né neyðarhnappur. Þá 
er á það bent af hálfu M að slysið hafi ekki verið tilkynnt til Vinnueftirlits ríkisins. M vísar til laga 
n.r 46/1980 um aðbúnað, hollustuhætti og öryggi á vinnustöðum og færir fram margvísleg rök fyrir 
bótaskyldu í þessu tilviki. V hafnar bótaskyldu  og segir að samkvæmt upplýsingum frá F hafi 
umrædd vinnuvél uppfyllt kröfur Vinnueftirlitsins um búnað og neyðarstopp þegar slysið átti sér 
stað og aldrei hafi verið gerðar athugasemdir af Vinnueftirlitinu vegna búnaðar vélarinnar. Þá 
heldur V því fram að ekki hafi verið um saknæman vanbúnað að ræða á umræddri vinnuvél sem 
vátryggingataki beri ábyrgð á.  Þá segir V að slysið verði rakið til gáleysis tjónþola sjálfs eða 
óhappatilviljunar. 

Álit.

Vinnueftirlit ríkisins var ekki kallað til vegna slyssins og engar upplýsingar hafa verið lagðar fram í 
málinu frá Vinnueftirlitinu þó vísað sé til þess af hálfu V varðandi ástand vélarinnar sem M var að 
vinna við þegar hann slasaðist. Af hálfu M er því haldið fram að umrædd vél hafi verið ábótavant. 
V telur vélina hafa verið í viðunandi ástandi en hefur ekki lagt fram nein gögn sem sýnir fram á það.  
M var 16 ára þegar slysið varð og ekki hefur verið sýnt fram á gáleysi hans í umrætt sinn. Miðað 
við fyrirliggjandi gögn og vanrækslu F á að kalla til Vinnueftirlit ríkisins eftir slysið,  liggur ekkert 
annað fyrir eða aðrar haldbærar upplýsingar, en að  slys M sé bótaskylt úr frjálsri 
ábyrgðartryggingu F hjá V. 

Niðurstaða.

M á rétt á bótum úr frjálsri ábyrgðartryggingu F hjá V

Reykjavík  8.2. 2011.

Rúnar Guðmundsson hdl.

___________________________ ___________________________
Valgeir Pálsson hrl. Jón Magnússon hrl.


